
Annotatsiya: Maqolada raqamli iqtisodiyot sohasida rivojlangan mamlakatlar tajribasi va yutuqlari, respublikamizda uni 
shakllantirish va rivojlantirish omillari hamda muammolari, shuningdek, tarmoqning mamlakatlar iqtisodiyotidagi qo‘shilgan 
qiymat va bandlikni ta’minlashdagi hissasi tahlil etilgan. O‘zbekistonda istiqbolda raqamli iqtisodiyotni shakllantirish va 
rivojlantirish borasida muallifning fikrlari jamlangan.

Kalit soʻzlar: raqamli iqtisodiyot, raqamli texnologiyalar, internet-texnologiyalar, ijtimoiy tarmoqlar, tarmoq foydalanuvchilari, 
blokcheyn.

Abstract: The article analyzes the experience and achievements of developed countries in the field of the digital economy, 
factors and problems of its formation and development in the country, the industry’s contribution to added value and 
employment in the economy, the author’s views on the formation and development of the digital economy in Uzbekistan.

Key words: digital economy, digital technologies, Internet technologies, social networks, network users, blockchain.

Аннотация: В статье анализируются опыт и достижения развитых стран в области цифровой экономики, факторы и 
проблемы ее становления и развития в стране, вклад отрасли в добавленную стоимость и занятость в экономике, 
взгляды автора на формирование и развитие цифровой экономики в Узбекистане.

Ключевые слова: цифровая экономика, цифровые технологии, Интернет- технологии, социальные сети, 
пользователи сети, блокчейн.

K I R I S H
Iqtisodiy va texnologik taraqqiyotning yangi bosqichi sifatida namoyon bo‘layotgan raqamli inqilob insoniyat 

hayotini shiddat bilan o‘zgartirib, keng imkoniyatlar yaratish bilan birga, xalqaro raqobat maydonining yanada 
keskinlashuv davrini boshlab berdi. Raqamli iqtisodiyot ikki xil turli tushunchalarni ifodalash uchun ishlatiladi. 
Birinchidan, raqamli iqtisodiyot – bu rivojlanishning zamonaviy bosqichi bo‘lib, u ijodiy mehnat va axborot 
ne’matlarining ustuvor o‘rni bilan tavsiflanadi. Ikkinchidan, raqamli iqtisodiyot – bu o‘ziga xos tushuncha bo‘lib, 
uning o‘rganish obyektini axborotlashgan jamiyat tashkil etadi.

Bugungi shiddat bilan rivojlanayotgan global iqtisodiyot sharoitida raqamli iqtisodiyot o‘z rivojlanishining 
boshlang‘ich davrida turibdi, zamonamizning raqamli axborot bosqichiga butunlay o‘tishi esa atigi bir necha 
yilni tashkil etadi. Mamlakatimiz Prezidenti Shavkat Mirziyoyevning 2020-yil 28-apreldagi “Raqamli iqtisodiyot 
va elektron hukumatni keng joriy etish chora-tadbirlari to‘g‘risida”gi qarori qabul qilinib, ushbu sohani jadal 
rivojlantirish bo‘yicha muhim vazifalar belgilandi. Iqtisodiyotning barcha sohalarini raqamli texnologiyalar 
asosida yangilashni ko‘zda tutadigan “Raqamli iqtisodiyot – 2030” milliy dasturi qabul qilinib, hayotga joriy 
etilmoqda [1].

M A V Z U G A  O I D  A D A B I Y O T L A R  S H A R H I
So‘nggi yillarda axborotli jamiyatga o‘tish, raqamli iqtisodiyot, bilimlar iqtisodiyoti singari tushunchalarni 

izohlaydigan ilmiy ishlar va ko‘plab ilmiy adabiyotlar paydo bo‘ldi. “Raqamli iqtisodiyot” atamasi ikki olim nomi 
bilan bog‘liq – kanadalik iqtisodchi Don Tapskott va amerikalik axborot texnologiyalari (IT) mutaxassisi Nicholas 
Negroponte. 1995-yilda “Being Digital” kitobida Nicholas Negroponte “raqamli iqtisodiyot” atamasini qo‘llagan. 
U ilmiy asarida uchta kesishadigan media tarmoqlarga (ommaviy axborot vositalari – OAV, aloqa vositalari va 
kompyuterlar) asoslangan konvergensiya modelini taklif etgan. Bunday birlashish natijasida yangi – raqamli 
media shakllandi [2].

Zamonaviy taraqqiyotning istiqbolda davom etuvchi yo‘nalishlari qatorida katta hajmli ma’lumotlar bilan 
ishlash texnologiyalari (Big Data), sun’iy intellekt, neyrotexnologiyalar, kvant texnologiyalari, buyumlar interneti, 
robototexnika va sensorika, raqamli elektron platformalar, bulutli va mobil texnologiyalar, virtual va qo‘shimcha 
reallik texnologiyalari, kraudsorsing, blokcheyn texnologiyalari, kriptovalyutalar, ISO va 3D-texnologiyalar 
singari raqamli texnologiyalar hal qiluvchi ahamiyat kasb etmoqda.

Raqamli iqtisodiyot hozirgi mavjud sohalarning yarmidan ko‘prog‘ida beqiyos o‘zgarishlarni keltirib chiqarishi 
ta’kidlanmoqda. Jumladan, Jahon banki ekspertlari fikricha, tezkor internetdan foydalanuvchilar sonining 10 
foizga ko‘payishi milliy iqtisodiyotlarning yalpi hajmini har yili o‘rtacha 0,4–1,4 foizga oshirish imkonini beradi. 
Dunyoda raqamli iqtisodiyot o‘sish sur’atlari yiliga deyarli 20 foizni tashkil etmoqda. Taraqqiy etgan davlatlarda 
raqamli iqtisodiyotning yalpi ichki mahsulotdagi ulushi 7 foizga yetgan bo‘lib, ular hozirning o‘zida raqamli 
iqtisodiyotning joriy qilinishidan katta naf ko‘rmoqda.

Raqamlashtirishning ahamiyati va ta’sirini baholash uchun so‘nggi o‘n yillikdagi yirik texnologik kompaniyalar 
va raqamli platformalarning jahon bozoridagi kapitallar ulushini ko‘rish kifoya. Jahon iqtisodiyotining globallashuvi 
va texnologik rivojlanish sharoitida O‘zbekistonning iqtisodiy rivojlanishini raqamli iqtisodiyotsiz tasavvur qilish 
qiyin. Tadqiqotlar natijalariga ko‘ra, 2024-yilga kelib global YAIMning chorak qismi raqamli sohada bo‘lishi taxmin 
qilinmoqda. Biroq xalqaro axborot-kommunikatsiya texnologiyalari rivojlantirish indeksi bo‘yicha O‘zbekiston 
170 dan ortiq davlat ichida 103-o‘rinni egallab turibdi. Bu esa mamlakatimizda ushbu sohada hali yechimini 
kutayotgan masalalar va amalga oshirilishi lozim bo‘lgan ishlar ko‘pligidan dalolat beradi.

T A D Q I Q O T  M E T A D O L O G I YA S I
Maqola yozilish jarayonida ilmiy mushohada, abstrakt-mantiqiy fikrlash, tizimli tahlil, integratsiyalashgan 

yondashuv, statistik va mantiqiy tadqiqot usullari, shuningdek, analiz, qiyosiy hamda vaziyatli tahlildan 
foydalanildi.

T A H L I L  V A  N A T I J A L A R 
Tadqiqotlar shuni ko‘rsatadiki, axborot-kommunikatsiya texnologiyalari (AKT) bilimlarni yaratish va ulardan 

foydalanishda keng qo‘llanilishi lozim, chunki ular bilimlarni ishlab chiqaruvchilar hamda iste’molchilarga 
xizmat qiladi. Birinchi guruhga AKT, ilm-fan va ilmiy-tadqiqot hamda tajriba-konstruktorlik ishlari (ITTKI), 
ta’lim, yuqori texnologik ishlab chiqarish, nano- va biotexnologiyalarni (mutaxassislar, muhandislar, ilmiy 
xodimlar, dasturchilar, dizaynerlar, professor-o‘qituvchilar va boshqalar) kiritish mumkin. Jahonda innovatsion 
taraqqiyotda raqamli sektorning ulushi tobora oshib bormoqda. Ayniqsa, bu sohadagi Xitoy tajribasini o‘rganish 
katta ahamiyatga ega. Xitoyning to‘rtta raqamli giganti — Baidu, Alibaba, Tencent va Xiaomi (adabiyotlarda 
qisqacha BATX deb ataladi) raqamli innovatsiyalar bo‘yicha global yetakchiga aylangan. Ular raqamli tovar 
va xizmatlarni eksport qilishda jahonda yetakchilik qilmoqda. 2017-yili “G–20” mamlakatlari iqtisodiyot 
vazirlari deklaratsiyasida, Xalqaro valyuta jamg‘armasi va OECD (Iqtisodiy hamkorlik va taraqqiyot tashkiloti) 
mamlakatlari raqamlashtirishning yalpi ichki mahsulotga ta’sirini o‘rganish zarurati haqida kelishib oldilar.

Dunyoda internet tarmog‘i foydalanuvchilari va xizmatlari bo‘yicha Birlashgan Millatlar Tashkilotining Jahon 
aholisi istiqbollari ma’lumotlariga ko‘ra, hozir Yer yuzida 8,08 milliard kishi yashaydi. O‘tgan yilning shu davridan 
beri dunyo aholisi 74 million kishiga ko‘paydi, bu o‘sish o‘tgan yilning shu davriga nisbatan 0,9 foizni tashkil etdi. 
Noyob mobil telefon foydalanuvchilari soni 2024-yil boshida 5,61 milliardni tashkil etdi. GSMA Intelligence’ning 
so‘nggi ma’lumotlariga ko‘ra, hozirda dunyo aholisining 69,4 foizi mobil qurilmalardan foydalanmoqda. 
2023-yil boshidan buyon bu ko‘rsatkich global miqyosda 138 million kishiga (+2,5 foiz) oshdi. Hozirda Yer 
yuzidagi barcha odamlarning 66 foizdan ortig‘i internetdan foydalanadi, so‘nggi ma’lumotlarga ko‘ra, global 
foydalanuvchilarning umumiy soni 5,35 milliardni tashkil etmoqda. Oxirgi 12 oy ichida internet foydalanuvchilari 
soni 1,8 foizga o‘sdi, bu esa 2023-yil boshidan buyon 97 million yangi foydalanuvchi qo‘shilgani bilan izohlanadi. 
Kepios tahliliga ko‘ra, faol ijtimoiy media foydalanuvchi identifikatorlari 5 milliarddan oshib ketgan, bu ko‘rsatkich 
dunyo aholisining 62,3 foiziga teng. [Eslatma: ijtimoiy tarmoq foydalanuvchisi identifikatorlari noyob shaxslarni 

ifodalamasligi mumkin.] O‘tgan yil davomida global ko‘rsatkich 266 millionga oshdi, bu esa yillik o‘sish 5,6 foizni 
tashkil etdi (1-rasm) [3].

1-rasm. Dunyo bo‘ylab raqamli qabul qilish va ulardan foydalanish bo‘yicha

Internet o‘sishi davom etmoqda. So‘nggi ma’lumotlarga ko‘ra, internetdan foydalanish 2023-yilda avvalgi 
yillarga nisbatan biroz sekinroq bo‘lsa-da, baribir o‘sishda davom etdi. Biroq internet foydalanuvchilari tez 
sur’atlar bilan “ko‘pchilik” maqomiga yaqinlashayotgani sababli — ya’ni dunyo aholisining uchdan ikki qismi 
allaqachon onlayn bo‘lgani uchun — o‘sishning bunday sekinlashishi tabiiy hol hisoblanadi. Chunki oflayn 
rejimda qolayotgan odamlar soni tobora kamayib bormoqda (2-rasm).

2-rasm. Internet o‘sish dinamikasi

ITU, GSMA Intelligence, Eurostat va turli mahalliy hukumat organlarining so‘nggi ma’lumotlariga asoslangan 
tahlilimiz shuni ko‘rsatadiki, so‘nggi 12 oy ichida internetdan foydalanuvchilar soni 1,8 foizga o‘sdi va 97 
million yangi foydalanuvchi qo‘shilishi natijasida 2024-yil boshida global miqyosda ularning umumiy soni 5,35 
milliardga yetdi. Biroq, har yili ta’kidlab kelganimizdek, internet foydalanuvchilari haqidagi raqamlarni yig‘ish va 
ular bo‘yicha hisobot berish murakkab jarayon hisoblanadi. Ko‘plab mamlakatlar hali o‘zlarining eng so‘nggi 
ko‘rsatkichlarini e’lon qilmaganligi bois, bizning so‘nggi ma’lumotlarimiz oxirgi oylardagi haqiqiy jami va o‘sish 
sur’atlarini biroz past baholashi mumkin.

Ijtimoiy tarmoqlar foydalanuvchilarining o‘sishi so‘nggi 12 oy ichida ham 10,1 foizlik sur’atda davom etdi. 
Shu bilan birga, e’tirof etish joizki, 2023–2024-yillar oralig‘idagi o‘sish sur’ati pandemiyadan oldingi darajadan 
yuqori bo‘lib qolmoqda (3-rasm).

3-rasm. Ijtimoiy tarmoqlar tarixi

Shanxay ijtimoiy fanlar akademiyasi ekspertlari dunyoning eng raqobatbardosh raqamli iqtisodiyotiga 
ega davlatlar bo‘yicha Global Digital Economy Competitiveness Development Report (2024) hisobotini e’lon 
qildi. Unga ko‘ra, raqamli iqtisodiyot sohasida yetakchi davlatlar quyidagilar: AQSH, Singapur, Xitoy, Buyuk 
Britaniya, Finlyandiya, Janubiy Koreya, Yaponiya, Niderlandiya, Avstraliya va Germaniya [5]. Shuningdek, 
global reytingning 2025-yildagi holatiga ko‘ra eng yuqori kapitallashuvga ega Top-10 kompaniyalar ham e’lon 
qilindi (1-jadval) [6].

1-jadval. Eng yuqori kapitallashuvga ega top kompaniyalar
Tashkilot nomi Kapitalizatsiya Davlat Soha

Nvidia $4,302 trln AQSH grafik prosessorlar ishlab 
chiqaruvchi

Microsoft $3,782 trln AQSH Dasturiy ta’minot

Apple $3,529 trln AQSH Elektronika, axborot 
texnologiyalari

Alphabet Inc.(Google) $3,049 trln. AQSH Internet

Amazon $2,466 trln. AQSH Chakana savdo

Meta (Facebook) $1,960 trln. AQSH Internet

Broadcom $1,630 trln. AQSH Neft-gaz

Saudi Aramco $1,578 trln. Saudiya Arabiston Neft-gaz

TSMC $1,393 trln. Taiwan Texnologiya

Tesla $1, 386 trln AQSH Elektron transport vositalarini. 

Ushbu jadvaldan ko‘rinib turibdiki, dunyoning Top kompaniyalarining 10 tadan 8 tasi AQSHga to‘g‘ri 
keladi. Bu yuqorida keltirilgan Global Digital Economy Competitiveness Development Report (2022) natijalarini 
tasdiqlaydi. Shuningdek, jadvalda qayd etilgan Top-10 kompaniyaning yettitasini (Apple Inc., Microsoft, Alphabet 
Inc. (Google), Amazon Inc., Tesla, Meta (Facebook), TSMC) raqamli iqtisodiyot sohasida faoliyat yurituvchi 
yoki unga sezilarli darajada aloqador korporatsiyalar tashkil etadi. Ularning umumiy kapitallashuvi qariyb 8,4 
trillion dollarga teng bo‘lib, bu ko‘rsatkich bo‘yicha ular yalpi ichki mahsulot hajmida AQSH (25,34 trillion dollar), 

Xitoy (27,08 trillion dollar) va Hindistondan (11,7 trillion dollar) keyingi o‘rinlarda joylashadi. Demak, raqamli 
iqtisodiyotni rivojlantirish bugungi kunda rivojlanayotgan mamlakatlar uchun suv va havo kabi zaruriy ehtiyojdir.

Bugungi kunda dunyo aholisining soni 8 milliardga yaqin bo‘lib, ularning qariyb 60 foizi internet tarmog‘idan 
foydalanadi. Bu esa o‘z navbatida 5 milliarddan ortiq ishtirokchiga ega ulkan bozor demakdir. Biroq rivojlangan 
va rivojlanayotgan mamlakatlar, shuningdek, shahar va qishloq aholisi o‘rtasida axborot texnologiyalaridan 
foydalanish darajasida sezilarli tafovut saqlanib qolmoqda. Respublikamizda esa raqamli iqtisodiyotni 
rivojlantirishda aholining bu sohadagi savodxonlik darajasi, internet tezligi, chekka hududlarda tarmoqdan 
foydalanish imkoniyati, infratuzilma yetishmasligi va malakali mutaxassislar taqchilligi asosiy muammolar 
sifatida namoyon bo‘lmoqda [7].

Shuni alohida ta’kidlash joizki, qaysi davlatda raqamli iqtisodiyot elementlari — internet tarmog‘i va uning 
servislaridan samarali foydalanish tizimi yaxshi yo‘lga qo‘yilgan bo‘lsa, o‘sha davlatlarda yirik kompaniyalar 
ham ko‘p bo‘ladi. Bu esa bevosita aholining moddiy turmush darajasining o‘sishiga olib keladi. Yuqorida qayd 
etilgan kompaniyalar jadvali ham asosan raqamli iqtisodiyot bilan bevosita bog‘liq korporatsiyalarni o‘z ichiga 
oladi. Ularning aksariyati AQSH va Xitoy kompaniyalaridir.

Axborot-kommunikatsiya texnologiyalarining (AKT) jadal rivojlanishi mamlakatimizdagi korxonalar 
va kichik biznes subyektlariga bevosita ta’sir ko‘rsatibgina qolmay, balki ularning ish yuritish faoliyatini 
tubdan o‘zgartirayotgan muhim omilga aylanib bormoqda. Rivojlangan davlatlar tajribasi shuni ko‘rsatadiki, 
ma’lumotlarning erkin almashinuvi bozor iqtisodiyotiga tezkor o‘tish va jamiyatning ijtimoiy hayotini yaxshilashga 
ijobiy ta’sir etadi. Internet tarmog‘i va AKT kundalik hayotga tez sur’atlarda kirib kelayotganini inobatga olsak, 
yangi texnologiyalar va bilimlarni o‘z vaqtida o‘zlashtira olmagan biznes subyektlari, hatto mamlakatlar ham 
ertangi kunda bozordagi ulushini sezilarli darajada yo‘qotishi va globallashuv natijasida yuzaga kelayotgan 
raqobatda inqirozga uchrashi tabiiydir.

Davlatimiz rahbari ham bu masalaga alohida urg‘u berib, shunday degan edi:
“…yurtimiz xalqaro axborot-kommunikatsiya texnologiyalarini rivojlantirish indeksi bo‘yicha 2019-yilda 

8 pog‘onaga ko‘tarilgan bo‘lsa-da, hali juda orqadamiz. Aksariyat vazirlik va idoralar, korxonalar raqamli 
texnologiyalardan mutlaqo yiroq. Albatta, raqamli iqtisodiyotni shakllantirish zarur infratuzilma, katta mablag‘ va 
mehnat resurslarini talab etishini yaxshi bilamiz. Biroq qanchalik qiyin bo‘lmasin, bu ishga bugun kirishmasak, 
ertaga kech bo‘ladi. Shu bois raqamli iqtisodiyotga faol o‘tish – kelgusi 5 yildagi eng ustuvor vazifalarimizdan 
biri bo‘ladi” [8].

Raqamli texnologiyalar nafaqat mahsulot va xizmatlar sifatini oshiradi, balki ortiqcha xarajatlarni qisqartiradi. 
Eng muhimi, ular korrupsiya balosini bartaraf etishda ham samarali vosita hisoblanadi. Shu bois davlat va 
jamiyat boshqaruvi, ijtimoiy sohada raqamli texnologiyalarni keng joriy etish orqali natijadorlikni oshirish, bir 
so‘z bilan aytganda, odamlar turmush darajasini keskin yaxshilash mumkin.

Shu o‘rinda qayd etish lozimki, mamlakatimizda raqamli iqtisodiyotning ayrim elementlari allaqachon 
muvaffaqiyatli joriy etilgan. Masalan, hujjatlar va kommunikatsiyalar keng ko‘lamda raqamli shaklga 
o‘tkazilmoqda, elektron imzodan foydalanish kengaymoqda hamda davlat bilan muloqot jarayonlari tobora 
ko‘proq elektron platformalar orqali amalga oshirilmoqda.

X U L O S A  V A  T A K L I F L A R
Shuni ta’kidlash joizki, raqamli iqtisodiyot rivojlangan davlatlar taraqqiyotining ajralmas sohasi hisoblanadi 

va unga berilgan e’tibor o‘z natijasini bir necha barobar ortig‘i bilan qaytaradi. Rivojlangan davlat maqomiga 
erishish uchun raqamli iqtisodiyotga e’tibor bugun har qachongidan ham muhimdir. Buning uchun ushbu 
yo‘nalishda bir qator ustuvor shart-sharoitlar va yo‘nalishlarni amalga oshirish zarur.

Birinchidan, raqamli texnologiyalar barqaror faoliyat yuritishi uchun institutsional muhit va zamonaviy 
infratuzilmani yaratish talab etiladi. Davlat xizmatlari, iqtisodiyotning real sektori, sog‘liqni saqlash, davlat 
kadastri va boshqa sohalarda raqamli texnologiyalarni keng joriy etish hamda respublika hududini bosqichma-
bosqich global internet tarmog‘iga to‘liq ulash muhim vazifadir.

Ikkinchidan, kadrlar tayyorlash ko‘lamini kengaytirish va zamonaviy bilimga ega dasturchilar hamda 
muhandis-texnik mutaxassislarni yetishtirish dolzarb masala hisoblanadi. Ta’lim tizimining barcha bosqichlarida 
xalqaro andozalarga mos axborot texnologiyalarini o‘qitish, xorijiy hamkorlar bilan birgalikda “1 million dasturchi” 
kabi loyihalarni amalga oshirish katta ahamiyatga ega.

Uchinchidan, raqamli iqtisodiyotning ilmiy-nazariy bazasini mustahkamlash va “Raqamli ishonch” 
jamg‘armasi mablag‘lari hisobidan ilmiy faoliyatni qo‘llab-quvvatlash lozim. Shu bilan birga, aholining keng 
qatlamlari o‘rtasida raqamli savodxonlikni oshirish, ularni axborot texnologiyalarini o‘zlashtirishga keng jalb 
etish maqsadida seminarlar, kurslar va boshqa ta’limiy tadbirlarni yo‘lga qo‘yish zarur.

To‘rtinchidan, raqamli iqtisodiyot talablariga moslashgan mehnat bozorini shakllantirish, uning mobilligini 
ta’minlash va mutaxassislar malakasini doimiy oshirib borish talab qilinadi.

Beshinchidan, xalqaro hamkorlikni kuchaytirish, yetakchi texnologik kompaniyalar bilan qo‘shma loyihalarni 
amalga oshirish hamda innovatsion ishlanmalar uchun zamonaviy ilmiy-ishlab chiqarish laboratoriyalarini 
tashkil etish dolzarb ahamiyatga ega.

Xulosa qilib aytganda, raqamli iqtisodiyot nafaqat iqtisodiy o‘sish va barqarorlikni ta’minlaydi, balki jamiyat 
hayotining barcha jabhalarini sifat jihatidan yangi bosqichga olib chiqadi. Shu bois O‘zbekiston uchun raqamli 
iqtisodiyotni rivojlantirish strategik ustuvor yo‘nalish sifatida qaralishi lozim.

